
GERÊ TÎ TRÔNE TÎ NZAPÄ
DÎKO : PSAUME 89 
I) KÔZO TËNË
Psaume sô ayeke psaume tî David pëpëe : a yeke tî Ethân, mbênî zo tî marä tî Lévi, sô kwa tî lo ayeke pïkängö-ngombï na yâ Da tî Nzapä.
Mbênî kötä kûngbâ ayeke ne bê tî lo : ködrö tî lo, Juda, ayeke hü pönö mîngi na tïtî âwato ; abâa töngana sô Nzapä avîi pekô ti Lo na ködrö nî awe, gï töngana tî sô, mbênî lâ, yê akä na zo, na lo yeke pîka kate na nî mîngi ; me, mbênî lâ ngâ, yê akä na lo mbênî pëpëe ; lo tï gbavon ; âzo ayeke fûru na lo, na âmbênî ayeke hûnda yângâ tî lo mîngi... 
Töngasô laâ sï, na yâ tî pâsi sô Juda ayeke hü, Ethân atöndâ tî gbüngö li tî lo, tî bâa : 
 - Fadë lo yeke sâra ânde töngana nye ?
- Nzapä tî âkötarä tî lo ayeke na ndo wa, sï pönö ahön ndö tî ködrö nî gï höngö sô ?
II) YÊ SÔ ETHÂN ALEKE BÊ TÎ LO AWE TÎ SÄRÄNGÖ NÎ
Gï na taâ kôzo versëe tî Bîâ tî Ethân sô, lo hînga yê tî särängö-nî awe :
"Mbï yê tî he bîâ ânde piî, tî gonda na ânzö-bê kwê tî l'Eternel, tî dëköngö ngû-na-ngû, kpu-na-kpu, sô Nzapä ayeke Zo sô Lo yeke sâra pekô tî tënë tî yângâ tî Lo.
Mbï lîngbi tene sô bîanî : nzö-bê tî Mo ayeke ngbâ ânde, lâkwê-lâkwê.
Mo lü göndâ tî särängö pekô tî tënë tî yângâ tî Mo na yâ ândüzü, bîanî-bîanî"  (Psaume 89 : 1 - 3).
Hum ! Ethân : nye laâ awara mo, nye ? Pönö nî sô mo yeke toto ndâli nî sô, ahûnzi aweêe ? Mo töndâ tî dïköngö-tënë, gï töngana zo sô  lo sïgï awe na yâ tî pâsi tî lo sô, ngbanga tî nye ? Tënë ayeke son zo, me lo kîri lo leke terê tî lo tî dëköngö na nzönî särängö-yê tî mbênî zo ndêe ?
Taâ-tënë : yê ayeke son Ethân bîanî, me lo dë bê tî lo kêtê, tëtî lo dabê tî lo na âmbênî kpïngbä yê ûse :
- Tënë asïgï na yângâ tî Nzapä awe : fôko, Lo sâra pekô nî !
- Âgöndâ tî Trône tî Nzapä.
II) NZAPÄ ALÎNGBI HÂNDA NDO PËPËE !
Îtä, mû tângo tî mo, mo dîko âversëe sô nzönî : âversëe 4 - 5, ngâ, na âversëe 20 - 38. 
Sô, dëbängö-yângâ ?
Zo kîrîkiri laâ sï adëbä yângâ tî lo sô pëpëe : a yeke Nzapä tî Ngangü Ahön Kwê, Nzapä tî Lâkwê-Lâkwê, sô ë hînga Lo fadësô nzönî kêtê awe. Na dëbängö-yângâ sô ayeke ndâli tî nzönî tî Sëwä tî David : gbândä, fadë mbênî alë tî David ôko ayeke ânde Gbïä na pekô tî kötarä tî lo, na fadë lo yeke ngbâ Gbïä ngû-na-ngû, kpu-na-kpu.
Ethân amä na bê, sô ânde Nzapä, sô adëbä-yângâ tî Lo töngasô, ayeke sâra pekô tî yângâ tî Lo bîanî, tëtî nye ?
Tëtî âtarä, ngâ, na âkötä zo tî terê tî lo kwê, afa na lo, na tângo sô lo ngbâ gï kêtê mêlengê, lisorö tî ködrö tî lo Juda awe. Na yâ Mbêtï tî Nzapä tî ngoi tî lo ngâ, töngana Mbëtï tî prophète Samuel, wala tî âprophète Esaïe na Jérémie, lo dîko lêgë sô kötarä tî lo David agä gbïä tî Israël na pekô tî gbïä Saül awe. Sô atene : âversëe 4 -5, 20 - 38 sô ë dîko na li nî kâ agä taâ-tënë awe, na yâ dûnîa tî Israël, na tângo sô sï âroyaume tî Israël  na tî Juda angbâ gï ködrö ôko. A de, a dü Ethân pëpë na tângo sô sï Nzapä adëbä yângâ tî Lo sô ! Töngasô, gï lisorö tî ködrö tî lo, afa na lo awe, sô, na tângo tî giriri, tênë sô asï gïgï na yângâ tî Nzapä tî Ngangü Ahön Kwê, agä taâ-tënë awe bîanî, na âde ahûnzi pëpëe ! Tëtî â de Gbïä tî gbüngö mbätä tî gbïä na pekô tî David, tëtî lâkwê-lâkwê, afa lê tî lo na âzo pëpëe.
Töngasô, Ethân akü terê tî lo tî bâa tanga tî zëndo tî Nzapä tëtî David agä ânde taâ-tënë, me lâ wa ? Sô laâ sï â de lo hînga pëpëe.
Töngana ë ngâ, ë hînga tî zîa bê tî ë na ndö tënë tî yângâ tî Nzapä, töngana Ethân, fadë ânde ë ngbâ tî dema mîngi, na ndö âyê ndê ndê kwê sô ayeke sï na ëêe ?
Me, ahön kwê, nye laâ a sâra sï Nzapä alîngbi hânda ndo pëpë, nye ?
III) GERÊ TÎ TRÔNE TÎ NZAPÄ
Ë ôko ôko kwê, ë hînga awe, sô, Nzapä ayeke Gbïä tî âgbïä, na Seigneur tî âseigneur. Sô atene, Lo yeke dutï na ndo kîrîkiri pëpëe, me gï na ndö mbênî pendere mbätä tî âgbïä, sô ayo na ndüzü, na sô ïrï nî ayeke "trône".
Giriri, mbênî kötä prophète tî Nzapä abâa Lo na ndö trône tî Lo : a yeke Esaïe (Esaïe 6 : 1 - 3). Mbeto asâra lo mîngi ; le bâa lo tene, nï kwîi tî nï awe, ngbanga tî sô, wasïökpärï alîngbi bâa Nzapä tî Ngangü Ahön Kwê, na lo ngbâ na finî pëpëe. Me Nzapä alungêla sïökpärï tî lo, na atokwa lo na âzo tî ködrö tî Lo, Israël. Me, lâkwê, Esaïe azîa tî sâra tênë tî trône sô lo bâa sô pëpëe : a ngbâ na yâ tî lê tî lo bîakü !
Giriri ngâ, na ködrö tî ë, na tângo tî âkötarä tî ë, âmakunzi ayeke dutï gï na yâ mbênî ngendë, wala na ndö mbênî mbätä, sô a sâra nî gï ndâli tî âla : a yeke ngendë wala mbätä tî kömändëmä. Ândö, na tângo tî âmunzû, mbênî kömändâ tî zo-vukö ayeke da ; ïrï tî lo René Maran. Lo sü mbênî pendere tolï na ndö kömändëmä na ködrö tî âbanda tî Bambä, sô âmunzû abîan ïrï nî, sï âla zîa ïrï tî makunzi tî ngoi nî sô na ndö ködrö nî, sï aga "Ngêrëmâle", wala "Grimari" tî lâsô.
Ïrï tî tolï sô René Maran asü nî, sï avunga nî na ngû 1921, ayeke Batouala. Me ïrï sô alöndö na ndo wa ?
A löndö gï na ïrï sô sï makunzi Ngêrëmâle azîa na li tî mêlengê tî lo tî kôlï : "Mbätä-Wälä" ! Sô atene : "Mbätä tî Vene" ! Tëtî, bîanî, âmunzû azï lo na kwa tî makunzi tî lo, na âla zîa mêlengê tî lo Mbätä-Wälä töngana finî makunzi na ndö tî ködrö nî ; me âla hînga pëpë yê sô âbanda ayeke sâra na âla : gï na kötä lâ, sï âla yeke kpë mbeto tî finî makunzi nî ! Na bï, taâ makunzi tî âla Ngêrëmâle laâ sï ayeke mu yângâ na âla tî sâra ayê kwê, gï töngana sô âkötarä tî âla ayeke sâra giriri ! Même Mbätä-Wälä kwê, ayeke ma yângâ tî babâ tî lo, me, gï na kötä lâ, sï lo yeke fa na âmunzû, sô, âzo tî ködrö nî ayeke kpë-ka lo mîngi ! Me sô kwê, gï kötä vene !
Trône tî Nzapä tî Ngangü Ahön Kwê ayeke tî lo ndê mîngi, na terê tî mbätä, wala ngendë tî kömändëmä tî ë, zo. Töngana mo kîri mo dîko versëe 15 tî psaume sô, fadë mo bâa, sô Ethân atene na Nzapä :
"Vürüngö-bê, na fängö ngbanga na taâ lêgë nî ayeke gerê tî trône tî Mo. Ndoyêe, na särängö pekô tî yângâ tî Mo ayeke na gbe tî lê tî Mo".
Töngana fadë mbätä tî kömändëmä tî âwangangü tî ködrö tî ë kwê ayeke töngana tî Nzapä, fadë tënë wa laâ ânde ayeke ason ë, âwaködrö tî Bêafrîka ?
Mbätä tî Kömändëmä tî Nzapä tî Ngangü Ahön Kwê, alütï na ndö gerê ûse :
A) VÜRÜNGÖ-BÊ TÎ NZAPÄ
Nzapä ayeke Nzapä tî nzönî-kwê, nzönî-kwê, nzönî-kwê. Mbênî sïö-yê ôko ayeke na ya bê tî Lo pëpë, na ngâ, fadë mbênî sïö-yê ôko alöndö na gïgï, agwe, na andü Lo pëpëe ; lê tî Lo ayê ngâ tî bâa même gï mbênî kêtê sïö-yê ôko pëpëe ! Ngbanga nî laâ sï Lo hûnda na âzo kwê tî Lo, tî dutï na bê-vurü, töngana Lo (Lévitique 19 : 1 - 2 ; 1 Pierre 1 : 14 - 16).
Vürüngö-bê sô ti Nzapä asâra sï :
- Bê tî Lo ayeke yê gï nzönî yê, lâkwê ;
- Mambôko tî Lo ayeke sâra ngâ gï nzönî yê, lâkwê.
Na yâ âyê kwê sô ayeke na yâ Nzapä, sï asâra sï Nzapä ayeke Nzapä, vürüngö-bê agä kôzo. Nî laâ sï ayeke nzönî ë hînga kpïngbä yê otâ, sô ayeke lëngö tî vürüngü-bê tî Nzapä :
1) NGBONGBÔRO DÛ AKÂNGBI ZO NA NZAPÄ
Tëtî, bîanî, Nzapä ayeke tî Lo nzönî kwê, nzönî kwê, nzönî kwê, me zo ayeke wasïökpärï ; lêgë tî lo tî pûsu ndurü na Nzapâ, atâa ngâ gï kêtê,  ayeke pëpëe (Esaïe 59 ; Habakuk 1 : 13).
2) GÏ NA LÊGË TÎ VÜRÜNGÖ-BË TÎ MBÊNÎ ZO NDÊ, SÏ WASÏÖKPÄRÏ ALÎNGBI GÄ NDURÜ NA NZAPÄ
Ka sô lo lîngbi tî gä ngâ ndurü na Nzapä pëpë sô, fadë lo sâra ânde töngana nye, tî sö-kwâ na tïtî Nzapä ?
Na ndo sô laâ sï ê lîngbi bâa taâ yê sô ïrï nî awü : "ndoyêe tî Nzapä" ! Tëtî, yê sô vürüngö-bê tî Lo akânga lêgë nî aweê, Ndoyêe tî Lo azï lêgë nî ! Nî laâ sï Jésus-Christ, Mêlengê tî Lo, agä na sêse, na pöpö tî âzo, tî mû finî tî Lo sô ayeke nzönî kwê, nzönî kwê, nzönî kwê, töngana bê tî Babâ tî Lo Nzapä, ngbanga tî wasïökpärï ! Töngasô, Lo mû ndo tî wasïökpärï na ndö këkë tî croix, sï, wasïökpärï kwê sô ayêda atene Jésus-Christ akwîi awe tëtî âsïönî kwê tî nï, lo sö-kwâ na tïtî Nzapä (Rome 5 : 6 - 8 ; Efêze - Aéphésien 2 : 1 - 9 ; 1 Pierre 3 : 18) !
3) A YEKE NZÖNÎ WAMÄBÊ AGÄ NDURÜ LÂKWÊ NA NZAPÄ NA KPËNGÖ MBETO TÎ LO
Sô ayê tî tene pëpë : a yeke nzönî tî dö gï döngö lâkwê na kötä mbeto na gbe tî Nzapä ! Înn-ïnn !
Na ndo sô, kpëngö mbeto tî Nzapä ayê gï tî tene : 
a) A yeke nzönî tî bâa Lo lâkwê töngana taâ Nzapä tî vöröngö Lo (Âhêbro - Ahébreux 12 : 28) ;
b) A yeke nzönî tî bâa ë-mvenî kêtê lâkwê na gbe tî Lo, tëtî a yeke na lêgë tî nzönî särängö-yê tî ë-mvenî sï ë gä na gbe tî Lo sô pëpëe, me gï na lêgë tî grâce tî Lo, sô ato Jésus-Christ, tî kwîi ngbanga tî ë (Psaume 66 : 18 ; 1 Jean 1 : 5 - 7).
B) MBÎRÎMBÎRÎ FÄNGÖ-NGBANGA TÎ NZAPÄ NA LI TÎ ÂZO
Gï vürüngö-bê tî Nzapä laâ sï ayeke pûsu Lo lâkwê tî fâa ngbanga na li tî zo sô asâra sïönî, tëtî sô ngozo ayeke sâra Lo mîngi töngana lê tî Lo tî nzönî-kwê atï na ndö tî mbênî sïö-yê, atâa gï kêtê, sô zo ayeke sâra ! Na töngana ngonzo asï aweê, fôko, Lo fâa ngbanga fadë fadë ; nî laâ sï Lo yeke fa, a tene, Lo yeke Zo tî fängö ngbanga sô adêngi, atâa gï kêtê, pëpëe (2 Chronique 6 : 12 ; Esdras 9 : 15 ; Néhémie 9 : 33 ; Esaïe 45 : 21 ; Daniel 9 : 14 ; Jean 17 : 25 ; 2 Timothée 4 : 8 ; Apocalypse 16 : 5) ! 
Fängö ngbanga tî Lo ayeke gï mbîrîmbîrî, lâkwê : 
- Zo sô lo sâra nzönî yê, fadë Nzapä amû na lo nzönî fûta ;
-Zo sô asâra sïönî, fadë Nzapä amû na lo sïönî fûta, na gï zo sô sï asâra sïönî, sï fadë sïönî awara lo ;
- Ngbanga tî Nzapä ayeke lîngbi lâkwê gï na nëngö tî sïönî sô zo asâra.
Nî laâ sï, giriri, na tângo tî Noé, Lo mû yângâ tîtene, fadësô, âzo alîngbi töndâ tî fängö ngbanga na pöpö tî âla : zo sô sï asâa mênë tî mbâ tî lo, fadë gï mbênî mbâ tî lo zo asâa mênë tî lo ngâ (Genèse 9 : 5 - 7).
IV) KÖTÄ TËNË TÎ BATA NA BÊ 
Îtä wamäbê : hînga sô mo yeke voro Nzapä tî Ngangü Ahön kwê, Nzapä tî Lâkwê-Lâkwê, Nzapâ tî bê-vurü, na Nzapâ tî fängö ngbanga na lêgê nî mbîrîmbîrî. Gi ndo nzönî : marä tî Nzapä töngasô ayeke ôke, na dûnîa ? 
Na mbâgë ngâ, a yeke nzönî tî hînga sô, Zo tî sâra söngö na pöpö tî zo, wasïökpärï, na Kötä Nzapä sô, ayeke gï Jésus-Christ ôko, Mêlengê tî Lo. Töngasô, a yeke nzönî tî gä na Nzapä sô na bê-bîanî, ngâ, na mbeto na bê ; gï töngasô ânde sï zo alîngbi tî bâa ânde lê tî Lo, tëtî Mbëtï tî Lo atene : 
"Âla gi lêgë ngangü, tî dutï na sîrîrî na âzo kwê ; âla gi ngâ lêgë ngangü, tîtene âla dutï ndê, na vurü-bê, gï tëtî Lo ; zo sô asâra töngasô pëpë, lo lîngbi ânde tî bâa Nzapä pëpëe" (Âhêbro 12 : 14).
Tanga tî kötä tënë tî lâsô ayeke sô : wamäbê kwê sô ahînga atene Nzapä tî lo ayeke Nzapä tî fängö ngbanga na taâ lêgë nî lâkwê, ayeke na kötä sîrîrî na bê, tëtî lo hînga, lo tene, sïönî kwê sô a yeke sâra na lo, ayeke ngbâ ânde gï sêngê pëpëe, atâa a sâra na lo nî na gbemîngo !
Na mbâgë ngâ, lo hînga awe, sô, ânzönî yê kwê sô lo yeke sâra, na mbeto tî Nzapä na bê, ayeke ngbâ ngâ ânde sêngê pëpëe, tëtî Mbëtï tî Nzapâ, sô ayeke dü vene lâ ôko ânde pëpë, akîri atene :
Töngasô, âîtä tî mbï sô mbï yê âla mîngi, âla lütï ngangü, yê ayîngi âla pëpëe, na âla ngbâ lâkwê na särängö kwa tî Kötä Gbïä. A yeke nzönî âla hînga a tene, pekô tî kwa sô âla yeke sâra na Kötä Gbïä, ayeke ngbâ ânde sêngê pëpëe" (1 Korente 15 : 58), 
Wala :
"Nzapä ayeke Nzapä tî sïönî-bê pëpëe, tî girisa kwa sô âla sâra gï na lêgë tî ndoyêe tëtî Lo, na särängö nzönî bîrï, zûskâ lâsô, na âzo sô ayeke tî Lo" (Âhêbro 6 : 10),
Wala :
"A mû na lo bongö tî nzönî-kwê, tî lin, sô azä gï zängö, tîtene lo yü nî. Bongö tî lin sô ayeke ânzönî yê kwê sô âzo tî Nzapä asâra na sêse" (Apocalypse 19 : 8).
Töngasô, îtä : bata lêgë tî mo, sî ânde mo bâa Nzapä.
Grâce na ndoyêe tî Lo angbâ na mo !

